
Ariketa

              “HONTZA ZERGAITTIK BIZI DAN GABAZ”  IPUIÑA 
Landuko dittugunak:
   Porke.../Zeba ( ...ze... / ...eze... / ...zergaittik eze... / …eta /-lako
	"Hontza zergaittik bizi dan gabaz" ipuiña



	IKASMAILLA: LH

	TALDIA: danak batera

	HELBURUA:    "zergaittik" galdetzailliaren eta "-lako" egitturiaren eredua jaso eta erabiltzia

	MATERIALA: eranskiñeko ipuiña

	  AZALPENA:  

Ikasliak borobillian jarritta darela, irakasliak ipuiña kontauko dau. Ipuin honen bittartez "zergaittik" galdetzaillia eta .....lako egitturak eskeiñi eta erabilli eta ikasliei erabilli eragin nahi da. Ipuiña irakurri ondoren,  ipuiñari buruzko galderak egin leizke forma honek finkatzeko: 

- Orduan, zergaittik bizi da hontza gabaz?

- Zergaittik egin zotsen barre eta ez zotsen  kasurik egin zozuari? eta okillari?

Irakasliak, ikasliek emondako arrazoiak errepikatu eta konfirmatuko  dittu -lako egitturia daukan esaldi batekin.



IPUIÑA





HONTZA ZERGATIK BIZI DAN GABAZ





Aintziña-aintziñan, animalixa eta landare guztiak berbetan zekixen denporan, hontza ei zan hegaztixen artian lumarik ez zeukan bakarra. Itxura penagarrixa ei zeukan, baiña hori ez zan txarrena: beti hotzak zeuan koittaua. "Hontzak beti hotzak" zan esaeria txorixen artian.





Hori ikusitta beste hegazti danak errukittu egin ziren eta batzar bat deittu zeben zela lagundu pentsatzeko.





Txantxangorrixa, txepetxa, kukua, okilla, zozua, birigarrua eta baso eta zelaixetan bizi diren beste txori mota asko alkartu ziren. Batzarrari hasieria emoteko, danak batera txorrotxio saio bat egindda gero, kukua hasi zan berbetan:





-Honek konponbide erreza dauka. Geratu deilla beti hapixan epeletan, eta guk eruango dotsagu jatekua.





Barre algara haundixa entzun zan. Ondo ezagutzen zittuen kukuaren tranpak eta gizurrak. Ondoren, okillak arbola baten barruan berak egindako zulua eskeñi zotsan, baiña zela egongo zan hontza negu guztia etxetik urten barik. Gero txantxangorrixak hartu zeban berbia:





-Eta bakoitzak luma bana emoten badotsagu?





Hegazti danei ondo pentsau jakuen, eta bakoitzak bere lumarik polittena emon zotsan, eta jakiña, hontza dotore-dotore jantzitta geratu zan, ikusgarri.





Baiña zer pasau zan gero? Hontzak bere burua hain eder ikusi zebanian, harrotu egin zala, eta ez zotsela beste hegaztixei ez kaixo ez agurrik egitten. Orduan beste danak oso haserre jarri ziran eta esan zeben: 





-Ikusi leike berau! Gure lumarik polittenak emon dotsagu eta orain kasorik be ez? Putzerroskilla halakua!





Eta danen artian erabagi zeben handik aurrera hontza egunez biharrian gabaz ibilli biharko zala.


Horregaittik bizi da gabaz hontza.











Ipuiña irakurri eta gero, arrazoiketa galdera batzuk egitteko aprobetxatu. Adibidez: 





- Orduan, zergaittik bizi da hontza gabaz?


Zergaittik egin zotsen barre eta ez zotsen  kasurik egin zozuari? eta okillari?





Irakasliak, ikasliek emondako arrazoiak errepikatu eta konfirmatuko  dittu -lako egitturia daukan esaldi batekin.





Iturrixa:


Divina Arriolabengoa eta Arantza Ozaetak Aramaixon jasotako ipuiña da,  Juan Martin Elexpuruk orraztu eta egokittutakua


Juan Martin Elexpuruk idatzitako Bergara aldeko hiztegia lanetik hartu dugu.

IPUIÑA





AMATXO, ZERGAITTIK?








Elurtsu hartza  oso azkarra zan, bai horixe!


Bazekixen arraintxuak nun izkutatzen ziran, eta baitta zela harrapau be.


Bazekixen haiziak batzutan min egitten zotsala, eta beste batzutan laztandu egitten zebala. Ala hori amaren arnasia zan?





Bazekixen izotz-mendixen gaiñera ixotzen. Eta baitta miñik hartu barik irristaka jaisten be. Bazekixen izotza apurtu egin zeikiela eta amagandik urrinddu egin zeikiela. 


Bazekixen eguzkixak egunez distira egitten zebala, illargixak gau osorako txandia hartzen zeban arte.


Gauza horrek danak bazekixen Elurtsuk, eta baitta gehixago be, jakiña. Baiña bazeren kontutxo batzuk hain ondo ulertzen ez zittuanak. 


-Nundik dator edurra, amatxo?


-Begira Elutsu: hemendik oso urrin eguzkixak itxasua berotu egitten dau. Eta beruak eragindda tanta mordo bat laiño batian biltzen da. Gero, haiziak laiñua honaiño ekartzen dau. Laiñua  hotzez dardarka hasten danian, edurra egitten dau.








- Baiña zergaittik da edurra zurixa eta ez urdiña, itxasua bezela? 


- Hori nekeza da azaltzen – erantzun zotsan amak–. Mmm... Edurra beti da zurixa, hartz polarrak beti zurixak diran moduan. 


-Eta zergaittik dira beti zurixak? – Elurtsuk jakin egin nahi zeban.


-Hartz polar batentzako kolorerik polittena dalako– esan zotsan amak.


-Eta horixa izango banintz– galdetu zotsan Elurtsuk–, orduan be zure kuttuna izango nintzake?


-Jakiña baietz! – esan zotsan amatxok.


-Eta goittik behera gorri-gorrixa banintz? edo berdia? edo urdiña? Orduan be bai...?


-Bai horixe– irrifarrez amatxok.


-Zergaittik? – galdetu zotsan Elurtsuk.


-Ba, ...maite-maite zaittudalako.





Eta hori ondotxo zekixen Elurtsuk.

